
MINUTI

Il-Minuti tal-Laqgħa Nru. 11 li saret fis-7 ta’ Diċembru, 2011, ġew konfermati.

RIŻOLUZZJONI DWAR TRASFERIMENT TA’ PROPRJETÀ (Seabank Hotel and Catering Company Limited)

THE CHAIRMAN (Onor. Tonio Borg):  Nixtieq li qabel nibdew navża lill-Kumitat li hawn talba minn Net TV sabiex jiffilmjaw l-ewwel ftit minuti ta’ din il-laqgħa.  Jidher li m’hawnx oġġezzjoni għal dan u għalhekk nistieden lill-camerman sabiex jidħol fil-Kamra.

Nistieden issa lis-Segretarju Parlamentari, l-Onor. Jason Azzopardi sabiex jintroduċi s-suġġett.

ONOR. JASON AZZOPARDI (Segretarju Parlamentari għall-Erarji Pubbliċi u Artijiet):  Mr Chairman, f’isem il-Ministru tal-Finanzi, l-Ekonomija u Investiment se naqra r-Riżoluzzjoni li għandna quddiemna għad-diskussjoni.  Ir-Riżoluzzjoni tgħid hekk:

Billi l-Gvern ta’ Malta bi ħsiebu jagħti b’ċens lill-Seabank Hotel & Catering Company Limited art fil-Mellieħa kif inhi deskritta aħjar fl-abbozz ta’ ftehim imqiegħed fuq il-Mejda tal-Kamra, għaż-żmien, biċ-ċens u taħt il-kundizzjonijiet li jinsabu fl-istess abbozz;

U billi huwa maħsub fil-paragrafu (d) tas-sub-artiklu (1) tal-artiklu 3 tal-Kapitlu 268 Att dwar it-Trasferiment ta' Artijiet tal-Gvern li art li tkun proprjetà tal-Gvern jew amministrata minnu tista’ tiġi trasferita skont riżoluzzjoni speċjali tal-Kamra tad-Deputati li tkun fis-seħħ waqt it-trasferiment;

U billi huwa xieraq li t-trasferiment fuq imsemmi jsir skont riżoluzzjoni speċjali tal-Kamra tad-Deputati;

Għalhekk huwa b'dan riżolut illi l-art magħrufa bħala “Iċ-Ċens” kif inhi deskritta aħjar fl-abbozz tal-ftehim li jinsab imqiegħed fuq il-Mejda tal-Kamra tiġi mogħtija b’ċens lill-kumpanija Seabank Hotel & Catering Company Limited għaż-żmien, għall-iskop u skont il-pattijiet u kondizzjonijiet imsemmija fl-istess abbozz. 

Sur President, mar-riżoluzzjoni hawn anness ukoll abbozz tal-kuntratt. Kif ovvjament taf aħjar minni għaliex inti kont emendajt il-liġi ftit tas-snin ilu biex tali trasferimenti jiġu quddiem il-Kamra għaliex preċedentement – tgħallimni inti fuq dan il-punt – estensjonijiet ta’ lukandi jew fabbriki lanqas kienu jiġu quddiem il-Kamra.  Permezz ta’ dak it-tibdil fil-liġi tali estensjonijiet bdew jiġu għall-approvati tal-Kamra tad-Deputati u għalhekk qegħdin hawnhekk, apparti s-sejħa tal-offerti.  Dan l-abbozz tal-kuntratt in essenza qed jgħid li din il-medda ta’ art se tingħata b’ċens ta’ 99 sena, mela ċens temporanju, sabiex issir estensjoni ta’ din il-lukanda li huwa fil-kuntratt imniżżel  u speċifikat li l-iżviluppatur irid jintrabat u qed jintrabat li jinvesti mhux inqas minn €20 miljun, li dan ix-xogħol irid ikun lest fi żmien definit, versus il-konsiderazzjoni pagabbli darba ta’ €3,411,000 b’ċens fis-sena għal 99 sena ta’ €1,574 għal din l-estensjoni.  Dak huwa l-ewwel punt li xtaqt nagħmel.  

It-tieni punt li ridt nagħmel huwa dwar kif il-gvern wasal għal din iċ-ċifra, sija ċ-ċifra tal-konsiderazzjoni u sija ċ-ċifra taċ-ċens pagabbli kull sena.  Kif din il-Kamra taf u dan il-Kumitat jiftakar, madwar sena u  nofs ilu approva t-trasferiment ta’ art ġewwa Għajn Tuffieħa għall-kumpless ta’ Ħal Ferħ.  Il-gvern iħoss li dak stabbilixxa benchmark li trasferimenti simili għandhom ikunu mqabbla miegħu u għaldaqstant is-somma mitluba sija bħala konsiderazzjoni u sija bħala ċens pagabbli kull sena jrid jimxi b’riga ma’ dik  il-konċessjoni ta’ Ħal Ferħ.  Meta wieħed iqabbel jara li Ħal Ferħ kellek area ta’ bejn wieħed u ieħor 80,000 metru kwadru, il-ħlas li kien sar fil-każ ta’ Ħal Ferħ kien ta’ €11 miljun b’ċens pagabbli kull sena ta’ €3,000.  Mela li sar huwa  apportioning tal-value ratio built/unbuilt areas, wasalna għar-rata per square metre ta’ kemm kien għal built-up area  fil-każ ta’ Ħal Ferħ, kemm kien fil-każ tal-unbuilt area f’ta’ Ħal Ferħ, ġejna għall-każ hawnhekk tal-Mellieħa, qsamna bażikament il-konċessjoni f’erba’ partijiet, part A se jkun hemm  żvilupp ta’ sitt sulari, part B se jkun hemm żvilupp  ta’ sular, part C basement level bil-pool area u part D landscaping area.  Meta tara dawn il-partijiet differenti u tagħmel il-weighting skont l-art li ngħatat lill-Ħal Ferħ paripassu ċ-ċifra li kien hemm f’Ħal Ferħ tasal għal pro rata ground rent ta’ €1,574 fis-sena kif ukoll il-one time consideration  ta’ €3,411,000.  Dawk huwa kif  wasalna għal din iċ-ċifra.  

THE CHAIRMAN:  Iktar kummenti?  L-Onor. Charles Mangion.

ONOR. CHARLES MANGION:  Mr Chairman, nirringrazzjak u nirringrazzja wkoll lill-Onor. Jason Azzopardi għall-ispjegazzjoni li ta.  Xtaqt nikkjarifika ċerti punti.  Aħna naqblu li ċertament ikun hemm min jinvesti u joħloq l-impjiegi.  Ovvjament il-committment li se jkun hemm fil-kuntratt u anke kif ħarġu t-tender documents, almenu skont l-ispjega,  li se jonfoq €20 miljun.  Id-Dipartiment tal-Artijiet kif ikun qed jassigura li dan l-investiment ikun qed isir f’perjodu ta’ erba’ snin kif inhu stipulat fl-istess kuntratt?

Semmejt ukoll li ħadtu in konsiderazzjoni t-tender li kienet ħarġet għal Ħal Ferħ biex wieħed wasal għall-valuation ta’ din il-proprjetà.  Minn din in-naħa aħna ħassejna li hija raġjonevoli, considering ukoll l-investiment li se jsir u l-ġid ekonomiku u anke l-ħolqien ta’ impjiegi, imma ċertament dan il-benchmark issa mhux se jkun japplika għal Malta kollha.  Għax jekk qegħdin nitkellmu fuq biċċa proprjetà li qiegħda, per eżempju, Tas-Sliema jew inkella l-iżvilupp li qed isir fil-White Rocks ma tistax tikkomparah bħala valur ma’ proprjetà li qiegħda hemmhekk għax ovvjament is-sid tal-proprjetà jiddeterminalek il-valur bl-iktar mod determinanti u huwa s-suq li jiddeterminah.  Ta’ Ħal Ferħ kien hemm tender pubblika, allura s-suq kien diġà iddetermina valur, għalhekk il-kriterju huwa aċċettabbli u jekk m’iniex sejjer żball Ħal Ferħ kien perpetwu ċ-ċens.

ONOR. JASON AZZOPARDI:  Preżenti hawn is-Sur Mamo, Kummissarju tal-Artijiet u nitolbu jikkoreġini jekk m’iniex korrett f’dak li se ngħid, però fil-każ ta’ Ħal Ferħ wara sejħa pubblika, kif ġustament qed tgħid int, iċ-ċens kien perpetwu, imma  bil-kondizzjoni li ma jistax jinfeda qabel għeluq 100 sena.  Issa hawnhekk qegħdin nitkellmu fuq ċens temporanju.

ONOR. CHARLES MANGION:  Jiġifieri dan huwa argument li jsostni li l-valuation hija raġunata.  

Punt ieħor li xtaqt nosserva huwa li fil-body tal-kuntratt meta nkunu qegħdin nagħtu t-total area li hija 15,381 square metres, nixtieq li jiġi nkluż dak li qiegħed stipulat anke fil-valuation li għamiltu intom li minnu dan għandek 7,700 square metres  li huwa for development of the hotel u l-kumplament huwa for landscaping purposes.  

THE CHAIRMAN:  Nofsu biss ....

ONOR. CHARLES MANGION:  Imma mhijiex qiegħda mniżżla fil-kuntratt.  

ONOR. PHILIP MIFSUD:  Onor. Mangion, minn fejn qed tikkwota, jekk jogħġbok?

ONOR. CHARLES MANGION:  Meta l-Ministru għaddieli l-informazzjoni dwar din ir-riżoluzzjoni biex tiġi quddiem dan il-Kumitat, tlabtu xi spjegazzjoni fuq il-valuations, eċċ. u tani l-workings dwar kif qed tinħadem il-valuation u qal li minn dan l-iżvilupp kollu ta’ 15,000 square metres, għandek 7,700 fejn se jinbena qua bini developable area  u l-oħra li mhix developable.  

THE CHAIRMAN:   Dan joħroġ mill-pjanti li se jiġu approvati jew ...

ONOR. PHILIP MIFSUD:  Mhux dak huwa l-punt tiegħi.

ONOR. CHARLES MANGION:  Jien irrid li tiġi nkluża fil-kuntratt.

 ONOR. PHILIP MIFSUD: L-Onor. Charles Mangion qed jikkwota data li għadha mhix f’idejja.  Jiġifieri jekk qiegħda f’idejn l-Onor. Mangion nixtieq li tkun f’idejja wkoll.  

ONOR. CHARLES MANGION:   Din naħseb li għadu kif qraha l-Onor. Azzopardi.

ONOR. JASON AZZOPARDI:  Dawn huma l-Minuti interni tiegħi, però ma niddejjaqx nikkwotahom.  Part A, total development six storeys high l-arja hija ta’ 3,400 metru kwadrat.  Part B fejn it-total development huwa ta’ sular biss, għandek area ta’ 3,200 metru kwadrat.  Part C, basement level only with pool area, landscaping at ground floor level 975 metru kwadrat. Part D  - u naħseb li naħseb kien qed jirriferi għaliha l-Onor. Mangion – landscaped area 7,806 metru kwadrat, bejn wieħed u ieħor jiġi n-nofs.  Ovvjament l-Onor. Mangion qed jirriferi għal meta kellu l-laqgħa mal-Ministru tal-Finanzi fejn infurmah – ovvjament kif titlob il-prassi u kif isir is-soltu – bir-riżoluzzjoni x’inhu ġej quddiem il-Parlament u meta jkun hemm ċerti domandi tingħata dik it-tweġiba.  

ONOR. CHARLES MANGION: Imma dawn il-punti qed naqsamhom fi tnejn għaliex ovvjament il-valuation għal dik li hija developable land hija iktar għolja mill-oħra li hija for landscaping purposes.  Tajjeb li nirrimarkaw li l-area li hija developable  hija within the North West development plan.

ONOR. JASON AZZOPARDI:  Iva,  – u hawnhekk jerġa’ jikkoreġini s-Sur Mamo – Part A però limitata ma’ skop turistiku ta’ lukanda biss.  Ma jistax jinbena xi ħaġa oħra.

THE CHAIRMAN:  Fit-tieni paġna jingħad li the development of the site must be carried out strictly within the parameters of a development permit to be obtained from MEPA.  

ONOR. CHARLES MANGION:  Diġà ħareġ il-permess.

THE CHAIRMAN:  U l-permess jirrifletti dan.  

ONOR. JASON AZZOPARDI:  Naħseb hija importanti li permezz tal-MEPA ...

THE CHAIRMAN:  Hawnhekk hawn li jrid jitfa’ l-applikazzjoni xahar wara.

ONOR. JASON AZZOPARDI:  Il-permess tal-MEPA diġà ġie approvat.

THE CHAIRMAN:  Jiġifieri artiklu 5 jiġi redundant.

ONOR. CHARLES MANGION:  Iva, dik ġej għaliha wkoll.  Jiena qed nissuġġerixxi li kif inhu maqsum it-total fejn ngħidu li dak li huwa maqbul ikun developable land according to attached MEPA plans - la se nagħmlu riferenza għalihom tajjeb li jkunu attached - ...  Din hija proprjetà pubblika u tajjeb li .....

THE CHAIRMAN:  Hawnhekk kien għadu ma ħariġx il-permess.  Issa li ħareġ il-permess u allura bilfors irid jimxi skont dak il-permess u hemm ukoll x’jiġri jekk dak il-permess jinbidel, għax imbagħad f’dan il-każ jogħla ċ-ċens, allura vale la pena li l-permess wieħed ipoġġih mal-kuntratt.  

ONOR. CHARLES MANGION:  Hekk hu.

THE CHAIRMAN:  Hawnhekk ma kienx għad hawn il-permess, jiġifieri l-kuntratt ma setax jiġi redatt.  Imma una volta  li l-permess issa ħareġ, basta ħareġ finalment, jiġi anness mal-kuntratt.

ONOR. JASON AZZOPARDI:  Ma nsib l-ebda diffikultà – u naħseb li dan huwa suġġeriment utli – u qed nitlob lill-Kummissarju tal-Artijiet li npoġġu mal-kuntratt il-permess.

THE CHAIRMAN:  L-Onor. Philip Mifsud.

ONOR. PHILIP MIFSUD:  Fil-fatt il-bieraħ iltaqa’ għall-ewwel darba l-Kumitat Permanenti dwar l-Ambjent u l-Ippjanar tal-Iżvilupp u konna qed niddiskutu reviżjonijiet kif toħroġ mir-riforma f’dak li għandu x’jaqsam ma’ permessi.  Għalkemm hawnhekk qed jingħad li permess ħareġ, wieħed irid jivverifika u jara x’tip ta’ permess ħareġ.  Għaliex kif nafu, taħt is-sistema  li sa llum għadha fis-seħħ, hemm outline u full ...

THE CHAIRMAN:  Huwa punt validissimu dan għax l-outline ġieli mbagħad ma ħariġx il-full għalkemm hemm imbagħad garanziji oħrajn.  

ONOR. JASON AZZOPARDI:  Nikkonferma li l-full development permit ħareġ.

THE CHAIRMAN:  Hemm imbagħad li l-kuntratt ikun jista’ jiġi xolt jekk ma jkunx hemm visible signs fi żmien sentejn li beda l-proġett, jekk l-proġett jiġi nterrott, jekk ikun hemm dewmien ta’ sena, jekk ikun hemm użu differenti ma jħallasx iċ-ċens, jekk ma joperax fi żmien erba’ snin mit-tali data, u anke li jrid jiżviluppa skont il-permessi tal-MEPA.

L-Onor. Charles Mangion.

ONOR. CHARLES MANGION:  Qed ngħidu li l-permess qiegħed hemmhekk u qed naqblu li għandu jiġi anness mal-kuntratt.  Jien qed ngħid li għandna tinqasam l-area fejn ngħidu li “tant” huwa developable u l-kumplament mhux għax hemmhekk, bħalma qal l-Onor. Azzopardi, hemm parti li hija outside development zone, però il-biċċa li se tiġi żviluppata diġà ġiet earmarked min-North West plan għal żvilupp turistiku, jiġifieri l-element biex wieħed ikun ċar li l-MEPA kienet tat indikazzjoni hemmhekk anke fil-proġett tagħha.   U allura d-distinzjoni bejn dak li huwa developable  u dak li huwa for landscaping inħoss li huwa importanti li jsir biex l-affarijiet ikunu ċċarati.  

Fi klawsola 6 fejn għandna r-reviżjoni tal-ground rent jiena nissuġġerixxi li apparti l-ground rent, għax għalhekk il-valuation ġiet distinta bejn dak li huwa żviluppabbli u bejn dak li mhux żviluppabbli, jekk se nestendu biċċa art oħra li hija żviluppabbli naħseb fl-interess tal-fisku li jkun hemm ukoll konsiderazzjoni ta’ premium fuq dik il-biċċa għax dik il-biċċa li ma kenitx developable ġiet stmata b’10% tal-valur tagħha, jiġifieri dak li kien €1 ġie stmat bħala 10c għax mhux żviluppabbli.  Jien naħseb li għandna nagħmlu wkoll konsiderazzjoni li anke l-premium ikun ikkonsidrat jekk l-iżviluppatur ikun irid jestendi.  Jiena min-naħa tiegħi dawk kienu l-erba’ konsiderazzjonijiet.  

ONOR. JASON AZZOPARDI:  Ma nsib ebda diffikultà, jiġifieri huwa suġġeriment li nistgħu nieħdu jekk caso mai ikun hemm din is-sitwazzjoni li tavverra ruħha kif qed jgħid l-Onor. Mangion fil-futur.  

THE CHAIRMAN:  Allura naħseb li klawsola 6 trid tiġi tgħid “the ground rent shall be increased and a further consideration be paid if in the future the emphyteuta obtains a fresh .....”  Klawsola 5 imbagħad trid tinqata’ kompletament.

ONOR. JASON AZZOPARDI:  Klawsola 5 saret rendundant.

THE CHAIRMAN:  Assumendo li ħareġ full development permit.

ONOR. JASON AZZOPARDI:  Anzi minflok klawsola 5 ikun hemm kondizzjoni li qed jiġi anness jew irid jiġi anness kopja tal-full development permit.
THE CHAIRMAN:  U dan irid jiġi mehmuż ma’ klawsola 4 għax hawnhekk hawn the development of the site must be carried out strictly within the parameters of a development permit.  “To be obtained” titneħħa.  Onor. Azzopardi aħjar imbagħad tagħmel l-emendi b’mod formali.  

ONOR. JASON AZZOPARDI:  L-emenda għal klawsola 4 tgħid hekk:  

“A”
Fil-klawsola 4 jitħassru l-kliem “a development permit to be obtained from MEPA” u jidħlu l-kliem “the full development permit issued by MEPA copy of which is being attached.”.  

ONOR. PHILIP MIFSUD:  Mr Chairman, f’din l-emenda li qed niddiskutu jista’ jingħad “the full development permit” u jitniżżel in-numru tal-permess? 

THE CHAIRMAN:  Iva suġġeriment tajjeb,  naqbel miegħu.  

ONOR. JASON AZZOPARDI:  Ma naħsibx li hemm għalfejn jekk se jkun hemm kopja tal-permess anness mal-kuntratt.

THE CHAIRMAN:  Naħseb li għandek raġun, kieku ma kienx annness kien ikun mod ieħor.  

ONOR. JASON AZZOPARDI:  Mr Chairman, għandi żewġ emendi oħra li se naqrahom:

“B”
Klawsola 5 tiġi kanċellata.

“C”
Fi klawsola 6 minflok il-kliem “the ground rent shall be increased” jidħlu l-kliem “the ground rent shall be increased and a further consideration to be paid”.

THE CHAIRMAN:  Imbagħad hemm li f’każ li ma jaqblux imorru fl-arbitration centre.  Jiġifieri issa tiġi taqra “the ground rent shall be increased and a further consideration be paid if in future the emphyteuta obtains a fresh MEPA permit or a permit from any authority replacing it to build more floors or to build up any open air facilities or landscaping areas different from those approved or to be approved initially.”.  U l-increase irid jiġi maqbul, jekk le jmorru l-Malta Arbitration Centre mingħajr appell.  

ONOR. CHARLES MANGION:  La qed niddeskrivu l-proprjetà, taqblu li ninkludu wara 15,381 square metres per eżempju nagħmlu of which 7,700 square metres constitute the land intended for development whereas the rest ​​– skond kemm tiġi - constitute the land for landscaping purposes as subject to all existing services and facilities.”  

THE CHAIRMAN:  Imma fil-pjanta ma joħorġux dawn l-affarijiet?  

ONOR. PHILIP MIFSUD:  Hemm hu.  Filwaqt li ġie spjegat lilna li fejn hemm permess biex ikun fabbrikabbli hemm fejn għandek żona li hija sitt sulari hemm fejn għandek żona li hija waħda u hemm fejn għandek żona li hija basement, meta   fil-klawsola ta’ qabel din qed nagħmlu riferenza għal permess speċifiku b’ammont ta’ pjanti li huma approvati …

ONOR. CHARLES MANGION:  Fil-permess jagħtik l-area ta’ kollox.  

ONOR. PHILIP MIFSUD:  Jiġifieri jien qed nifhem li dawk huma back to back, imbagħad jekk ikun hemm emendi minn dak il-permess u tiżdied l-area jew tinbidel …

ONOR. CHARLES MANGION:  Jekk il-permess jindika dawn id-dettalji, kollox sew.  

THE CHAIRMAN:  Hawn iktar kummenti?  L-Onor. Mifsud.  

ONOR. PHILIP MIFSUD:  Mr Chairman, rajt l-ispjega li ngħatat rigward il-prezz li ġie kkomparat mal-konċessjoni li ngħatat fuq Ħal Ferħ u hemmhekk kienet by public tender.  Allura wieħed jista’ jgħid li ġiet stabbilita rata per square metre per floor?  Għax kawnhekk erġajna distingwixxejna fejn huwa fabbrikabbli għal sitt sulari u fejn huwa fabbrikabbli għal sular wieħed allura wieħed jista’ jgħid li hemm rata għal kull metru kwardu fejn se jkun landscaping biss u hemm rata għal kull metru kwadru għal kull sular fejn huwa fabbrikabbli.  Hemm din ir-riga li wieħed jista’ jkejjel magħha?  

ONOR. JASON AZZOPARDI:  Kif għedt fil-bidu, l-apportioning tal-value ratio bħal ta’ Ħal Ferħ sar built/unbuilt u allura kien hemm rata ta’ per square metre ta’ €456 kull metru kwardrat għall-built up area u r-rata tal-unbuilt area saret 10% ta’ dak il-valur.  Dak fil-każ ta’ Ħal Ferħ li ma ninsewx kien wara sejħa għall-offerti.  L-istess ħaġa ġrat hawnhekk u dik ir-riga, dak il-weighting sar hawnhekk ukoll kemm għal dak li huwa built up kif ukoll għal dak li huwa landscaping.  

THE CHAIRMAN:  Xtaqt nirrimarka – jien għamilt 10 snin Ministru respopnsabbli mill-artijiet – li sa tmien snin ilu kienet fil-policy parlamentari li estensjoni ta’ lukanda lanqas bis hemm bżonn tender jew parliamentary resolution, kienu eżentati u l-gvern kien jaqbad u jagħti estensjoni.  Imbagħad il-gvern kien żviluppa rati, uħud minnhom, safejn naf jien kienu favorevoli, u qal li r-rati jkunu “dawn” u kienet tiġi adjusted.  L-aħħar li ġiet adjusted mingħalija kien fl-1997 jew fl-1996 u meta sirt Ministru jien sibt dik is-sitwazzjoni, fejn mingħalija kienet tinbiegħ għall-Lm50,000 jew Lm60,000 kull tomna.  U kienu jixtruha mhux b’ċens tant li fil-fatt kienu qamu kwestjonijiet legali oħra bħal ladarba tkun biegħtha tistax tillimitalu l-użu, aktar u aktar jekk ibigħha.  Hawnhekk għandna ċens u l-vantaġġ li għandu ċ-ċens huwa li ġaladarba tħallas, u allura mhijiex proprjament kollha tiegħu, inti tista’ tagħmilu l-kondizzjonijiet li trid, mentri meta tbigħ trid toqgħod attent ħafna kif tagħmlu l-kuntratt biex tobbligah li anke lil min jagħtiha jrid iġorr miegħu dawk il-kondizzjonijiet.  Dan żball li jagħmlu ħafna nies meta jagħmlu kuntratti, differenza bejn dritt reali u dritt personali.  Jiġifieri l-gvern minn dejjem kellu skemi ta’ dan it-tip.  Kien ġie żmien, kont ipproponejtha jien fil-Parlament, fejn din qlajniha ‘l barra mill-policy, jiġifieri li f’estensjonijiet ta’ proġetti ma tibqax din is-sistema vantaġġjuża li inti la tmur għal tender u lanqas b’parliamentary resolution però dejjem kienet l-intenzjoni li fejn jista’ jkun hemm proġett li se jimpjega lin-nies ngħinuhom, jiġifieri ma ġietx abolita l-idea li ngħinu imma ġiet abolit dan il-mod kważi moħbi li bih kienu jsiru l-affarijiet fejn tqum filgħodu u tiskopri li l-gvern ta art b’ċens jew addiritura bigħ mingħajr ħadd ma jaf, mentri hekk jew ngħadduha mill-Parlament jew toħroġ tender.  L-idea li l-gvern jivvantaġġja l-intrapriżi li jridu jestendu dejjem kienet hemmhekk.  

ONOR. PHILIP MIFSUD:  Mr Chairman, dwar li għedt inti u dwar dak li spjega s-Segretarju Parlamentari iktar milli mistoqsija nixtieq nagħmel xi kummenti.  L-ewwel nett irrid niddikjara, biex ma jkunx hemm min jifhem ħażin, li jiena favur din ir-riżoluzzjoni u se se nivvota favur imma naċċetta l-ispjega li tajt inti u nfihem li tul is-nin kien hemm ameljorament ta’ kif il-gvern jiddisponi, jew ibigħ, jew jittrasferixxi tip ta’ proprjetà għall-investiment għax fl-aħħar mill-aħħar qegħdin nitkellmu fuq proprjetà għall-investiment.  Dak kien kollu ġdid għalija għax din hija l-ewwel leġislatura tiegħi imma naħseb u dan l-ispunt li rrid nagħmel minn din il-laqgħa li wieħed għandu jagħmel il-mistoqsija jekk wasalx iż-żmien li nkomplu ntejbu fuq dak li diġà sar għax prima facie meta wieħed jara ċ-ċifri u meta wieħed, jiena fil-linja tiegħi bħalma huwa l-kollega jkollu idea ta’ prezzijiet, wieħed jista’ jasal għall-konklużjoni li l-prezzijiet mhux bilfors jirriflettu l-prezzijiet li huma fis-suq.  Tgħidli, hemm ir-rabta li wieħed irid jagħmel €20 miljun nvestiment, hemm il-kwestjoni tal-impjiegi u hemm kwestjonijiet oħrajn.  Iva, naqbel, imma fl-aħħar mill-aħħar qegħdin nitkelmu fuq proprjetà, fuq art li hija art tal-gvern f’pajjiż li l-art hija limitata ħafna u allura nixtieq, jekk huwa possibbli, li jiġu stabbiliti, m’iniex qed nitkellem fuq dan il-kuntest imma forsi għall-futur u biex ikun hemm linja li tkun riga ma’ kulħadd l-istess għax filwaqt  - u ngħid li huwa tajjeb – li tul dawn is-snin rajna d-dipartiment tal-artijiet jieħu azzjoni fuq entitajiet li huma ħafna iżgħar minn entitajiet li qed nitkellmu fuqhom illum li kienu ukoll fis-settur turistiku, jista’ jkun hawn min jgħid li ma’ entitajiet oħrajn il-kejl ikun differenti.  Barra minn hekk, naħseb li niftaħ l-argument iktar ‘il barra mis-settur turistiku.  Allura entità li mhijiex fis-settur turistiku tista’ tagħmel mistoqsijiet li min hu fis-settur turistiku jista’ jkun vantaġġjat.  Nixtieq nissuġġerixxi li jkun hemm parametri li jkunu iktar stabbiliti u li jkunu jirriflettu iktar l-andament tas-suq ħalli meta nerġgħu niġu hawnhekk ikollna iktar ma’ xiex inkejlu.  

ONOR. JESMOND MUGLIETT: Dwar il-komputazzjoni tal-ammont, tal-konsiderazzjoni, qed nifhem sew li wżajna l-parametri ta’ Ħal Ferħ fejn kellek art li se tkun żviluppata fuq żewġ sulari, meta f’din il-konċessjoni se jkollok art li se tkun żviluppata fuq sitt sulari?  Hija l-istess rata?  Jekk inhu hekk, nistgħu nkunu nafu r-raġunament għalfejn addottajtu din ir-riga?  

ONOR. JASON AZZOPARDI:  Dwar ta’ Ħal Ferħ kien hemm sejħa pubblika u s-suq offra €11 miljun b’ċens ta’ €3,000.  Dik kienet sejħa pubblika u l-gvern, kif għedt fil-bidu, ħass li r-riga stabbilita f’Ħal Ferħ għandha tkun użata anke f’dan il-każ tenendo conto li qegħdin nitkellmu fuq estensjoni ta’ lukanda għal skopijiet turistiċi u allura r-riga ta’ Ħal Ferħ intużat ukoll b’deċiżjoni tal-gvern għal dan il-każ ukoll.  Kemm għal dak li għandu x’jaqsam mal-built up kif ukoll dak li għandu x’jaqsam man-non-built up intużat l-istes riga bil-proportion differenti għax l-area totalment bħala daqs differenti.  Ta’ Ħal Ferħ hija 83,530 square metres u hawnhekk qegħdin nitkellmu fuq area ta’ bejn wieħed u ieħor 15,300 metru kwadrat.  Dik kienet deċiżjoni tal-gvern.  

ONOR. JESMOND MUGLIETT:  Skużani, imma jien mhux dan staqsejt.  Użajt riga ekwivalenti għall-art fejn dak li huwa permessibbli huwa differenti.  Dik li staqsejt.  

ONOR. JASON AZZOPARDI:  Il-benchmark ta’ Ħal Ferħ ittieħed ukoll biex kull parti minn tas-Seabank jiġifieri kemm Part A u B li huma l-iżviluppabbli u s-C fejn hemm il-basement u d-D fejn hemm il-landscaping, il-weighting ma sarx bis b’mod ġenerali built up area kollha kemm hi, imma jekk il-Part A tal-Seabank li hija 3,400 metru kwadrat il-weighting ittieħed għalih, Part B 3,200 metru kwadrat il-weighting għalih u l-istess is-C u l-istess id-D.  Allura meta l-periti, mhux il-gvern, applikaw ir-rata per square metre għal-weighted area waslu għall-figura li qegħdin nitkellmu dwarha, però l-weighting sar area area separatament mhux area komplessiva f’daqqa.  

THE CHAIRMAN:  L-Onor. Mifsud għamel kumment li naħseb huwa tajjeb.  Mingħalija lli l-Land Department kien qed jikkonsidra, forsi wieħed jinforma lill-Kumitat, li għar-rigward kirjiet jibda jagħmel qisu ċerti faxex, li mhi faċli xejn, jiġifieri taqbad il-Belt u tgħid jekk ikolli ħanut North Street nippretendi dan id-dħul u jekk għandi ħanut South Street, ikun daqstant.  Dawn kollha fihom diffikultajiet kbar għax il-Belt tant hija żgħira li inti tista’ tkun corner ma’ Republic Street jaqa’ taħt il-baxx u jkun tajjeb daqs Republic Street jiġifieri nimmaġina li qatt ma saret għax hija uġigħ ta’ ras kbira, però jekk tiġi fformolata f’termini flessibbli naħseb li hija xi ħaġa tajba u wieħed jista’ ma joqgħodx magħhom, però mbagħad jagħti ġustifikazzjoni għaliex mhux qed joqgħod magħhom, jgħid li jrid joħloq l-impjiegi, huwa interessat li jġib it-turisti fis-south u allura hemmhekk se jagħti iktar vantaġġ imma jkolli dritt noħroġ mill-parametri imma rrid niġġustifikaha.  Is-suġġeriment tal-Onor. Mifsud huwa li bħalma qed isir fil-kirjiet, forsi iktar diffiċli, issir fil-postijiet turistiċi, postijiet fejn wieħed jagħti b’ċens jew qed ibigħ.  Naħseb li huwa suġġeriment tajjeb però ma niġrux bl-idea li din tista’ ssir faċilment.  Għandha problemi u tirnexxi jekk tħalli leeway lil dak li jkun li jista’ joħroġ minnhom però jiġġustifika l-pożizzjoni tiegħu għax jista’ jkun veru li l-gvern jgħid jiena rrid niffavorixxi b’mod iktar minn ħaddieħor għax għandi dan il-proġett partikolari li se jagħmel dan il-ġid soċjali jew se joħloq dawn l-impjiegi jew se nagħmilu kondizzjoni li jrid jimpjiega tant nies, fabbrika, għax dawn l-affarijiet qabel il-policy ma kenitx tapplika għal-lukandi biss imma kienet tapplika ukoll għall-fabbriki.  Min jaf kemm ingħataw estensjonijiet tal-fabbriki, mhux se ngħid bis-soldi imma at subsidized rates biex jespandu u jimpjegaw in-nies.  

ONOR. JASON AZZOPARDI:  Mr Chairman, fuq dawn iż-żewġ punti altru li naqbel u tant kemm naqblu li f’dawn l-aħħar sentejn nidejna proċess li bdejna nimplimentaw proprju x-xahar li għadda fejn bdiet l-implimentazzjoni tal-proġett tal-informatika tal-EMIS ġewwa l-Land Department fejn beda l-iscanning ta’ 15-il miljun dokument.  Fil-Land Department hemm 160,000 file li fihom hemm 15-il miljun dokument li, kif inti tgħallimna, għax għamilt ħafna snin responsabbli mill-artijiet, imorru lura ħafna snin, uiħud minhom anke sekli.  Meta dak il-proċess ta’ scanning ikun lest is-sena d-dieħla u allura nibdew nagħmlu kollox f’database waħda, inkunu nistgħu naslu biex nimplimentaw fuq bażi nazzjonali dak is-suġġeriment li qed isir għax huwa importanti li tkun tista’ tagħti valur aħjar lill-proprjetà tiegħek fuq bażi nazzjonali.  Fuq il-Belt – u nieħu gost li semmejtha - fil-fatt dan il-proċess kont tajt struzzjonijiet is-sena li għaddiet biex jibda u naqsmu l-Belt fi grids u jekk il-Bambin irid sas-sajf li ġej ikollna l-Belt maqsuma fi grids b’mod li l-periti tal-Land Department ikunu jistgħu jagħtu valur aħjar lill-kirjiet kummerċjali ġewa l-Belt Valletta.  Jiġifieri naħseb li dawk huma żewġ punti tassew importanti.  

ONOR. JESMOND MUGLIETT:  Din il-prattika li nqabblu konċessjoni li jkun se jagħti l-Parlament ma’ tenders li jkunu ħarġu se tkun il-prattika addottata minn hawn ‘il quddiem?  Kultant ikollok realtà ta’ tender li hija partikolari għal ċerti ċirkostanzi fil-klima ekonomika jew ġeografika ta’ dik it-tender li mhux dejjem meta se tkun qed tinħareġ konċessjoni li qed jagħti dan il-Parlament direttament tkun bilfors applikabbli u kważi kważi wieħed jissuġġerixxi li l-Land Department ikollu żewġ sistemi in place, jiġifieri r-riga tiegħu ta’ dejjem li mbagħad iqabbilha mat-tenders kif ikunu ħerġin jiġifieri jkollok iċ-checks and balances taż-żewġ sistemi.  

ONOR. JASON AZZOPARDI:  Naħseb li huwa punt tajjeb u validu li qed jgħid l-Onor. Mugliett.  Jekk hijiex deċiżjoni li l-gvern se jkun qed isegwi f’kull każ, inkun ftit prużuntuż norbot Kabinet għal każijiet fil-futur, jiena nista’ ngħid x’kienet id-deċiżjoni tal-gvern, tal-Kabinet kif għandha tasal f’dan il-każ ir-riga x’għandha tkun, ir-riga ta’ Ħal Ferħ.  Ma ninsewx u naħseb li għamel punt tajjeb ħafna l-Onor. Mugliett meta semma tender meta toħroġ se toħroġ fi żmien determinat tal-istorja u meta ħarġet it-tender ta’ Ħal Ferħ li kien, bejn wieħed u ieħor, 2008-2009 li kien ċens perpetwu li ma jistax jinfeda qabel il-100 sena, il-prezz tal-proprjetà kien bil-bosta ogħla milli hu fil-preżent u xorta ħadna riga ta’ valur ta’ Ħal Ferħ meta l-prezz tal-proprjetà kien oġettivament ogħla milli huwa fis-suq illum.  

THE CHAIRMAN:  L-Onor. Charles Mangion.  

ONOR. CHARLES MANGION:  Mr Chairman, nieħu gost li qed jammetti li l-valur tal-proprjetà niżel għax l-Inland Revenue dejjem jogħlluh fuq il-klijenti u jibagħtulhom multi kbar, imma naħseb li ningħaqad u naqbel ħafna mal-Onor. Mugliett li, apparti l-element tal-ekonomija dakinhar li tkun qed tagħti l-konċessjoni imma anke l-ġeografija u l-post u s-site fejn tkun qiegħda l-art.  Naħseb li fl-aħħar mill-aħħar l-aħjar metodu, apparti dawn il-parametri u dak kollu li semma hija xi ħaġa tajba għax ikun hemm ċerta flessibbilità, huwa meta toħroġ by public tender għax għandek is-suq li verament qed jiddetermina dak li jkun irid jagħmel u l-iktar metodu li ma joħloqx sa ċertu punt kwestjonijiet li jispiċċaw għand l-Awditur Ġenerali.  

ONOR. JASON AZZOPARDI:  Mr Chairman, se nippreżenta żewġ emendi oħra, li kif qed jgħidli s-Sur Mamo ġew ssuġġeriti mill-Awditur Ġenerali.  

Għalhekk nipproponi:  

“D” 
Klawsola 11 tiġi kanċellata u minflok issir din il-klawsola “The emphyteuta shall not be entitled for any reimbursement of any expenses incurred by him not even on termination and/or after the expiry of grant.”.  

“E”
Wara l-klawsola 22 (vii) tidħol klawsola ġdida 22 (viii) bil-kliem:  “If the hotel extension at any time during the grant is not maintained, operational for a continuous period of nine months.”.  

THE CHAIRMAN:  L-Onor. Mangion.  

ONOR. CHARLES MANGION:  L-aħħar mistoqisja min-naħa tiegħi.  Meta jsiru x-xogħlijiet għax hemm il-commitment, il-Land Department għandu xi sistema li jmur jivverifika li x-xogħlijiet saru?  

THE CHAIRMAN:  U għandu drit li jidħol kif hemm f’artiklu 20.  Hawn iktar rimarki?  L-Onor. Mugliett. 

 ONOR. JESMOND MUGLIETT:  Mr Chairman, nixtieq nifhem l-aħħar emenda.  Qed ngħidu li l-kuntratt jista’ jiġi xolt jekk l-estensjoni ma tkunx operabbli għal perjodu kontinwu ta’ disa’ xhur.  Jien naħseb li disa’ xhur huma qosra u mhux reali għax jista’ jkollok refurbishment u affarijiet oħra li jkunu qegħdin isiru.  Naħseb li aħjar ikunu sentejn.  

THE CHAIRMAN:  Naqblu u allura l-emenda tiġi taqra hekk:

“E”
Wara l-klawsola 22 (vii) tidħol klawsola ġdida 22 (viii) bil-kliem:  “If the hotel extension at any time during the grant is not maintained, operational for a continuous period of twenty-four months.”.  

Jekk m’hawnx aktar rimarki se npoġġi l-mistoqsija fuq emenda “A”.  Dawk favur?  (Onor. Membri:  Aye)  Dawk kontra?  Agreed.

L-emenda “A” għaddiet nem. con. 

THE CHAIRMAN:  Il-mistoqsija hija emenda “B”.  Dawk favur?  (Onor. Membri:  Aye)  Dawk kontra?  Agreed.  

L-emenda “B” għaddiet nem. con.

THE CHAIRMAN:  Il-mistoqsija hija emenda “C”.  Dawk favur?  (Onor. Membri:  Aye)  Dawk kontra?  Agreed.  

L-emenda “C” għaddiet nem. con.

THE CHAIRMAN:  Il-mistoqsija hija emenda “D”.  Dawk favur?  (Onor. Membri:  Aye)  Dawk kontra?  Agreed.

L-emenda “D” għaddiet nem. con. 

THE CHAIRMAN:  Il-mistoqsija emenda “E”. Dawk favur?  (Onor. Membri:  Aye)  Dawk kontra?  Agreed.

L-emenda “E” għaddiet nem. con. 

THE CHAIRMAN:  Il-mistoqsija hija l-kuntratt kif emendat.  Dawk favur?  (Onor. Membri:  Aye)  Dawk kontra?  Agreed.

Il-kuntratt kif emendat għadda nem. con. 

THE CHAIRMAN:  Skont il-proċedura u l-liġi nirrapporta lill-President tal-Kamra li kien hawn qbil unanimu dwar il-kuntratt u b’hekk ma jsirx dibattitu fil-plenarja però jittieħed il-vot.  

Fn-12:08 p.m. il-Kumitat aġġorna.

